
საქართველოს მთავრობის
დადგენილება N


2020 წლის                                                ქ. თბილისი



„იზოლაციისა და კარანტინის წესების დამტკიცების შესახებ“ საქართველოს მთავრობის 2020 წლის 23 მაისის №322 დადგენილებაში ცვლილების შეტანის თაობაზე

მუხლი 1. „ნორმატიული აქტების შესახებ“ საქართველოს ორგანული კანონის მე-20 მუხლის მე-4 პუნქტის შესაბამისად, „იზოლაციისა და კარანტინის წესების დამტკიცების შესახებ“ საქართველოს მთავრობის 2020 წლის 23 მაისის №322 დადგენილებაში (www.matsne.gov.ge, 23/05/2020, 470230000.10.003.022034) შეტანილ იქნეს ცვლილება და დადგენილებით დამტკიცებული „იზოლაციისა და კარანტინის წესების“ მე-11 მუხლის 72 პუნქტი ჩამოყალიბდეს შემდეგი რედაქციით:
„72. იზოლაციისას პირის ტესტირების საკითხები რეგულირდება „კორონავირუსით (SARS-CoV-2) გამოწვეულ ინფექციაზე (COVID-19) სავალდებულო ტესტირებას დაქვემდებარებულ პრიორიტეტულ პირთა ნუსხისა და ჩატარების წესის დამტკიცების შესახებ“ საქართველოს მთავრობის 2020 წლის 15 ივნისის N975 განკარგულების შესაბამისად.“.
მუხლი 2. დადგენილება ამოქმედდეს გამოქვეყნებისთანავე.











განმარტებითი ბარათი
„იზოლაციისა და კარანტინის წესების დამტკიცების შესახებ“ საქართველოს მთავრობის 2020 წლის 23 მაისის №322 დადგენილებაში ცვლილების შეტანის თაობაზე“
საქართველოს მთავრობის დადგენილების პროექტზე

ინფორმაცია პროექტის შესახებ
დადგენილების პროექტის მომზადება განპირობებულია შემდეგი გარემოებით:

საქართველოში 2020 წლის 26 აგვისტოს მონაცემებით დაფიქსირებულია კორონავირუსის დადასტურებული 1436 შემთხვევა, გამოჯანმრთელებულია 1150, გარდაცვლილია 19. ამასთან, ყოველდღიურად სტაბილურად ფიქსირდება ერთეული ახალი შემთხვევები. ქვეყანაში აქტიური მუშაობა მიმდინარეობს ახალი კორონავირუსით (SARS-CoV-2) გამოწვეული ინფექციის (COVID-19) შესაძლო შემთხვევების მასშტაბური გავრცელების თავიდან აცილებისა და პანდემიიდან მაქსიმალურად მცირე დაზიანებით გამოსვლის ღონისძიებების განსახორციელებლად.
ამ მიზნით მიმდინარე წლის 7 მაისს დამტკიცდა „კორონავირუსზე SARS-CoV-2 სავალდებულო ტესტირებას დაქვემდებარებულ პრიორიტეტული პირთა  ნუსხის დამტკიცების შესახებ’’ საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის მინისტრის N 01- 190/ო ბრძანება და შესაბამისად დაიწყო პრიორიტეტულ ჯგუფთა ტესტირების პროცესი, რომელმაც მოგვცა უსიმპტომოდ მიმდინარე შემთხვევების ადრეულ ეტაპზე აღმოჩენისა და დაავადების შემდგომი გავრცელების პრევენციის შესაძლებლობა, განსაკუთრებით სამედიცინო პერსონალსა და საკარანტინე სივრცეების ბენეფიციარებში.
საკითხის მნიშვნელობიდან გამომდინარე, მიმდინარე წლის 15 ივნისს სავალდებულო ტესტირებას დაქვემდებარებულ პირთა ნუსხა განისაზღვრა N975 განკარგულებით. განკარგულებით მოცულია ისეთი ჯგუფები, რომლებიც  განსაკუთრებულ რისკს წარმოადგენენ ინფექციის გავრცელების კუთხით დახურული ტიპის კონტინგენტებში: ფსიქიატრიულ სამედიცინო დაწესებულებებში მომუშავე პერსონალი;  იმ სამედიცინო დაწესებლებების მომსახურე პერსონალი, რომლებშიც მკურნალობენ ტუბერკულოზე დიაგნოსტირებულ პაციენტებს; დიალიზზე მყოფი პაციენტები და მისი მომსახურე პერსონალი; საქართველოს სამხედრო ძალებში გასაწვევი წვევამდელები; საქართველოს იუსტიციის და  შინაგან საქმეთა სამინისტროების საბადრაგო დანაყოფები და სხვა.

აღნიშნულ ჯგუფებში სავალდებულო ტესტირების პროცესის აღსრულების მიზნით, მიზანშეწონილია განისაზღვროს გარკვეული სანქციები და ასევე, საკითხის მნიშვნელობის გათვალისწინებით, საკითხი აისახოს ამ დადგენილებაშიც.


ინფორმაცია ევროკავშირის სამართლებრივი აქტის შესახებ
პროექტი არ გამომდინარეობს ,,ერთის მხრივ, საქართველოსა და, მეორეს მხრივ, ევროკავშირს და ევროპის ატომური ენერგიის გაერთიანებას და მათ წევრ სახელმწიფოებს შორის ასოცირების შესახებ შეთანხმებიდან“ ან ევროკავშირთან დადებული საქართველოს სხვა ორმხრივი და მრავალმხრივი ხელშეკრულებებიდან.

პროექტის მიღებით გამოწვეული საფინანსო-ეკონომიკური შედეგების გაანგარიშება
პროექტით გათვალისწინებული ღონისძიებები არ გამოიწვევს სახელმწიფო ბიუჯეტიდან დამატებითი ფინანსური რესურსების გამოყოფის საჭიროებას.

პროექტის მოსალოდნელი შედეგები
მოსახლეობის დაცვა ახალი კორონავირუსული დაავადების გავრცელებისაგან, ინფიცირებულთა დროული იდენტიფიკაციისა და მკურნალობის გზით.

პროექტის განხორციელების ვადები
დადგენილება ამოქმედდება გამოქვეყნებისთანავე.

პროექტის ავტორი და წარმდგენი
პროექტის ავტორი და  წარმდგენია საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო.

